
Туркистонда тоталитар болшевистик ҳокимият ўрнатилиши биланоқ совет 

маъмурий-буйруқбозлик ва экстенсив иқтисодининг асослари шакллантирила 

бошланди. Туркистон большевиклари Россия Коммунистик партияси (РКП(б)нинг 

қатъий назорати остида 1918 йилнинг бошларида ўлкада “социализм қуришнинг 

ленинча режасини амалга ошириш амалиётини бошлаб юборди”.  

Большевиклар дастуридаги иқтисодни социалистик аснода қайта ташкил 

қилишнинг асосий тамойилларидан бири бу ишлаб чиқаришдаги хусусий мулкчиликни 

тугатиш эди. Шу боис РСФСР Халқ Комиссарлари Советининг 1918 йил 28 июндаги 

декрети асосида Туркистон АССРдаги совет ҳукумати саноатнинг асосий соҳаларини 

национализация қилишга киришди. 1918 йилнинг охирига келиб Туркистондаги 

500дан зиёд йирик саноат корхоналари национализация қилинди (давлат тасарруфига 

ўтказилди). Туркистондаги ўрта ва кичик корхоналарни национализация қилиш эса 

1919-1920 йиллар давомида тўлалигича амалга оширилди [1; 75]. 

Тарихий жараёнларни синфийлик тамойили асосида бир томонлама таҳлил 

қилишга асосланган совет тарихшунослиги эътироф қилганидек, хусусий банклар, 

темирйўл транспорти ва саноат корхоналарининг национализация қилиниши “рус ва 

маҳаллий буржуазиянинг қудратига катта путур етказди, ва айни вақтда саноат ва 

транспортда социалистик укладнинг вужудга келишини бошлаб берди” [1; 75].  

Таъкидлаш жоизки, хусусий банклар, темирйўл транспорти ва саноат 

корхоналарининг национализация қилиниши нафақат “социалистик укладнинг 

вужудга келишини бошлаб берди”, балки ўлка иқтисодидаги чуқур инқирозни ҳам 

келтириб чиқарди. 

Шунингдек шу йилларда Туркистонда совет экстенсив иқтисодининг асослари 

ҳам яратилиб, бу эса келажакда Ўзбекистонни Марказнинг минтақадаги хом-ашё 

базасига айлантириш учун хизмат қилди.  

Марказдаги совет ҳукумати ва маҳаллий большевиклар томонидан 

бошқарилаётган ўлкадаги совет ҳокимиятининг тасаввурида Туркистон хом-ашё 

минтақаси бўлиб, у ўз навбатида совет Россияси саноатининг хом-ашёга бўлган 

эҳтиёжларини таъминлаши лозим эди. Бунинг устига, Туркистон иқтисоди совет 

иқтисодиётининг таркибий қисми сифатида ягона сиёсий ва иқтисодий Марказ, яъни 

Москвадан бошқарилиши керак эди.  

Шундай қилиб, ўлка большевиклари эътироф қилишганидек, “агар Марказий 

Россия бутун Совет федерациясининг “умумий фаровонлиги учун” Туркистон хом-

ашёсини олишдан (таъкид бизники – Б.П.) ниҳоятда манфаатдор экан, демак ўлканинг 

Россия билан ўзаро иқтисодий муносабатлари ягона иқтисодий марказ томонидан 

йўналтириб туриладиган (таъкид бизники – Б.П.) саноатни умумий тизим орқали 

бошқариш, озиқ-овқат, транспорт, тариф ва молия соҳаларидаги умумий сиёсат 

орқалигина “тўғри белгиланиши мумкин”.   

1920 йилнинг январида бўлиб ўтган Туркистон Коммунистик партиясининг V 

Ўлка конференциясида таъкидланганидек, ўлка большевикларининг Туркистондаги 

иқтисодий сиёсатининг асосий тамойили, асосий ёндашуви бу бир томондан бутун 

Совет федерацияси умумий иқтисодий манфаатларининг унинг алоҳида қисмлари 

(яъни миллий республикалар) манфаатидан юқори туришини эътироф этиш бўлса, 

иккинчи томондан Марказий Россиянинг ҳам моддий, ҳам ташкилий — бошқарув 

жиҳатдан ҳар томонлама қўллаб қувватланишисиз ўлка хўжалигининг ривожланиши 

умуман мумкин эмаслигини тан олишдир [2; 71].  

Шундай қилиб, большевиклар томонидан қабул қилинган қарорлар моҳиятидан 

келиб чиқиб фикр юритадиган бўлсак, Туркистондаги совет ҳукумати биринчи навбатда 

Совет Россиясининг иқтисодий манфаатларини ҳимоя қилди. Унинг манфаатлари 

ўлканинг иқтисодий истиқболларидан ва туб аҳолининг ижтимоий манфаатларидан 

ҳам юқори қўйилиб, маҳаллий большевиклар ўзларининг иқтисодий сиёсатини Марказ 

иқтисоди ривожланишининг устувор йўналишларига мослаштирдилар. 

1920 йилларнинг ўрталарида большевиклар СССРда социализм қуриш 

вазифасини амалиётга татбиқ қилишни бошладилар.  

Ўзбекистон ССР ташкил топгач, республика халқ хўжалигида Марказнинг 

манфаати аввалгидан ҳам кўпроқ устуворлик қила бошлади ҳамда республиканинг 

иқтисодий ривожланиши, авваламбор, Россиянинг саноатини ривожлантириш 

стратегияси – индустриялаштиришни амалга ошириш, оғир, машинасозлик, химия 

саноатларини яратиш ва ривожлантириш, яъни социалистик иқтисод асосларини бунёд 

қилиш билан боғлаб қўйилди.  

Жумладан, большевикларнинг сиёсий етакчилари янги шароитларда СССРда 

“социализм қурилишининг назарий масалаларини” ўрганиб чиқиб, улар ўзларининг 

амалиётида Лениннинг социализм дастлаб бир неча ёки ҳатто алоҳида битта 

капиталистик мамлакатда ҳам ғалаба қилиши мумкинлиги ҳақидаги “назариясига” 

асосландилар.  

Уларнинг фикрига кўра, СССРда социализм қуришнинг ҳал қилувчи шарти 

ҳисобланган “Россиядаги пролетариат давлати қўлидаги иқтисодий куч коммунизмга 

ўтишни таъминлаш учун мутлақо етарли эди” [3; 347]. Бу “иқтисодий куч” 1917 йилнинг 

октябрида Россияда ҳокимият тепасига большевиклар келгач ва йирик ишлаб 

чиқаришни, банкларни экспроприация (мусодара) қилиш ва иқтисод устидан давлат 

монополиясининг ўрнатилиши натижасида вужудга келган эди.  

Большевиклар Лениннинг “социализмнинг дастлаб бир неча ёки ҳатто алоҳида 

олинган битта капиталистик мамлакатда ғалаба қилиши мумкин”лиги ҳақидаги 

“назариясини” 1920 йилларнинг ўрталарида СССРда социализм қуриш шарт-

шароитларига мослаштиришга ҳаракат қилиб, уларнинг сиёсий раҳнамоси “СССР 

таркибига кирган битта республикани эмас, балки Россия “пролетар давлати”ни, яъни 

бутун Совет Иттифоқини назарда тутганлигини уқтиришди [3; 347]. 

Шундай қилиб, “янги большевикча назариясига” кўра, “иқтисодий бошқарув”ни 

ўз қўлида тутган “пролетар давлатнинг мавжудлиги” социализм қуришни таъминлаб 

берувчи “асосий шарт-шароитдир” деб белгилаб берилди. 

Социализм қурилишининг бошқа бир шарт-шароити, бу “ушбу мамлакатда йирик 

ишлаб чиқариш ва юксак техниканинг мавжудлигидир, акс ҳолда социализмни йирик 

капиталистик техникасиз қуришни тасаввур қилиш мумкин эмас эди” дея таъкидланди 

[3; 347].  

Ўз навбатида асосан Марказ вакилларидан ташкил топган Ўзбекистон ССРнинг 

сиёсий раҳбарияти республикада социализм қурилиши шарт-шароитларни ўрганиб 

чиқиб, “агар уни (Ўзбекистон ССРни – Муҳ.) СССР билан алоқалардан ташқарида, ўзига 

хос “алоҳида олинган мамлакат” деб қарасак, бу ерда йирик ишлаб чиқариш ва юқори 

техниканинг йўқлиги ҳамда саноатдаги ишчиларнинг камлиги (улар амалда маҳаллий 

аҳоли орасида бўлмаган – Б.П.) боис албатта, бу ерда социалистик қурилиш ҳақида ҳеч 

қандай гап бўлиши мумкин эмас” деб эътироф этишди [3; 347].  

Шу аснода, бир томондан, республика сиёсий раҳбарияти Ленин “назариясига” 

таяниб, юқорида кўрсатилган сабабларга кўра, Ўзбекистон ССРда социализм қуриш 

мумкин эмаслигини эътироф этдилар. Аммо, шу билан бирга “бу назария, айни чоғда 

республика халқ хўжалиги ва иттифоқ иқтисоди ўртасида ўзига хос алоқалар 

ўрнатилганлиги туфайли (таъкид бизники – Б.П.) республика халқ хўжалигида 

социалистик унсурларнинг тез ўсиб боришидек қизиқарли жараён рўй бераётганлиги 

каби мавжуд далилларни ҳам мутлақо инкор этмайди” деган хулоса ҳам қилинди [3; 

347].  

Республика сиёсий раҳбариятининг фикрига кўра, Ўзбекистон ССР халқ 

хўжалигини “социалистик аснода ташкил қилишнинг бош шарт-шароити” бу унинг 

Совет Иттифоқи халқ хўжалиги ва бутун ижтимоий-иқтисодий структураси билан узвий 

боғланганлиги, шунингдек тезлик билан ўсиб бораётган социалистик элементларнинг 

мавжудлиги эди. 

Ўзбекистон шароитларида большевикча андозадаги социализм асосларини 

яратиш, жумладан совет маъмурий-буйруқбозлик иқтисодиётининг қарор топиши учун 

қуйидаги сиёсий тамойиллар устувор ҳисобланган: 

а) ЎзССРда пролетар диктатурасига мос элементлар ва захираларни 

мустаҳкамлаш ишида иттифоқ пролетариати ва ВКП(б) томонидан тўла раҳбарликни 

(Таъкид бизники — Муҳ.) амалга ошириш; б) ЎзССР халқ хўжалигининг СССР халқ 

хўжалиги ва ижтимоий-иқтисодий тузилмалари (структуралари) билан мавжуд 

алоқаларини сўзсиз сақлаш ва мустаҳкамлаш [3; 347-348]. 

Шундай қилиб, республикада социалистик иқтисод асосларини яратиш 

масаласидаги большевикча “назарияга” кўра, – “Бу икки шарт-шароитни амалга ошириш 

СССР ва ЎзССРнинг социаллашаётган дастаклари (ричаглари) ва ресурсларини ҳар 

томонлама жипслаштиради ва бир ерга жамлайди, шу асосда хўжалик бошқарув 

органларининг яратувчанлик моҳиятини кучайтиради”. 

Вазифанинг бундай мазмунда қўйилиши, республикада социалистик иқтисодни 

қуриш жараёнида, авваламбор “иттифоқ пролетариати ва ВКП(б) томонидан тўла 

раҳбарликнинг амалга оширилиши” большевиклар партияси учун биринчи даражали 

аҳамият касб этганлигидан гувоҳлик беради.  

Амалда эса Ўзбекистонда совет социалистик иқтисод пойдеворини яратиш учун 

1920 йилларнинг ўрталарида қуйидаги вазифаларни амалга ошириш мақсад қилиб 

қўйилди:  

1. СССРнинг социалистик саноати ЎзССР давлат саноати билан қўшилиб 

миллионлаган маҳсулот ишлаб чиқарувчи – деҳқонлар билан давлат органларидаги 

пахтачилик ташкилотлари ва кооперация (ширкат)лар орқали боғланган ҳолда, бу 

хўжаликларнинг нокапиталистик эволюциясини таъминлаб беради ва умумий 

социалистик қурилиш жараёнига оммавий кооперация орқали тортилади. 

2. Социалистик транспорт режали – социалистик халқ хўжалиги товар 

айланмасини тартибга солишни амалга оширади; 

3. Кредит институтларнинг маблағ жамланмаси республика молия-кредит 

тизимига режали-социалистик таъсирни таъминлайди, яъни молия тизимига “режали 

иқтисод асосларини” жорий этиб, аста-секин “судхўр хусусий капиталистик кредитни” 

сиқиб чиқаради; 

Давлат савдоси ва кооперация социалистик секторнинг халқ хўжалиги 

айланмасидаги ялпи салмоғини тизимли равишда ошиб боришини бевосита амалга 

оширади. Айни вақтда республика давлат саноатининг интенсив ўсиб бориши бевосита 

халқ хўжалигидаги жамоалаштирилган (обобществленный) секторнинг, унинг 

таркибига “социалистик типда бўлган” янги корхоналарни киритган ҳолда, кўпайиб 

боришига олиб келади,  

Совхозлар, колхозлар, машина ширкатлари, трактор артеллари ва бошқаларнинг 

ривожланиши қишлоқ хўжалигида социалистик аломатларнинг (элементларнинг) аста-

секинлик билан ўсиб боришини таъминлаб беради [3; 347]. 

Шундай қилиб, дастлаб Туркистонда ҳокимият тепасига келган большевиклар 

ҳукумати ҳам, кейинчалик Ўзбекистон ССРнинг сиёсий раҳбарияти ҳам биринчи ўринда 

Марказнинг, яъни совет Россиясининг стратегик манфаатларини ҳимоя қилди, 

республиканинг миллий истиқболига, унинг ижтимоий — иқтисодий ривожланишига 

эса иккинчи ёки ҳатто учинчи даражали муаммо сифатида қарашди.  

Хулоса қилиб айтганда, Ўзбекистонда 1920-30 йилларда шаклланган бир укладли 

иқтисод авваламбор республика саноатида хомашё сектори ва қишлоқ хўжалигининг, 

биринчи ўринда пахтачиликнинг ривожланиши устувор аҳамиятга эга бўлганлиги 

билан характерлидир. 

